
Talba

MINUTI

Il-Minuti ta’ Laqgħat Nri. 32 u 33 li saru fid-9 ta’ Mejju u fil-31 ta’ Mejju, 2006 rispettivament, ġew konfermati.

  THE CHAIRMAN (Onor. Charles Mangion):  Ngħaddu mal-ewwel għall-korrispondenza.

  L-ISKRIVANA TAL-KUMITAT:  L-ewwel ittra li hija datata 11 ta’ April, 2006 hija mibgħuta mill-Perit Paul Camilleri, President Foundation for Medical Services liċ-Chairman tal-Kumitat u tgħid hekk:

“Reference is made to the Public Accounts Committee of the 12th October 2005 at which the Foundation for Medical Services was requested to submit every six months a list of variation orders placed with Skanska Malta J.V. relating to the Amended Design & Build lump sum Contract.

Attached is a report listing these variation orders as at 31st March 2006.

Yours sincerely 

Perit Paul Camilleri”

Ma’ l-ittra hawn attached il-variations.

Ittra oħra ġejja mingħand il-Kunsill Lokali tal-Marsa ndirizzata lill-Awditur Ġenerali u kkupjata fost l-oħrajn lill-Membri Parlamentari tal-Public Accounts Committee u tgħid hekk:

“Klarifikazzjonijiet u Ineżattezzi fir-Rapport ta’ l-Awditur Ġenerali – Kontijiet Pubbliċi 2004.

Sinjur,

B’riferenza għal dan is-suġġett li ġie mpoġġi fuq il-mejda tal-Kamra tal-Parlament qed nieħu din l-opportunita` biex nirrispondi għal ċerti rimarki li saru fuq tali rapport li jeħtieġ spjegazzjonijiet lill-Kunsill.  F’din l-ittra se nitratta l-punti saljenti skond it-taqsimiet msemmija fir-rapport.

Qualified Report

Omission of budget figures

Din l-ommissjoni tal-figuri ta’ l-Estimi mill-Financial Statements toħroġ naturali u dan ilu jaf bihom id-dipartiment tal-Kunsilli Lokali żmien twil li l-Financial Regulations re Budget u l-Financial Statement huma kontradittorji mal-General Accepting Reporting Procedure fejn il-Financial Statement huwa rikjest li jkun ippreparat fuq l-accrual’s basis filwaqt li l-Budget għadu qed jiġi ppreparat fuq format ta’ cash basis.  B’hekk ma jistgħux ikunu ipparagunati tali rapporti.  

Għaldaqstant tali nuqqas joħroġ mill-Proċeduri Finanzjarji li jridu jiġu updated jew inkella jitranġa l-format tal-Budget.  Fil-fatt anke meta kienu jfasslu l-Financial Statement l-awdituri appuntati minnek stess qatt ma kienu jitniżżlu tali estimi minħabba din il-kontradizzjoni.

B’dan l-argument fondat id-dikjarazzjoni ta’ “Qualified Report” fil-konfront tal-Kunsill huwa nġust u nġustifikabbli.

Going Concern and its dependency on the Annual Financial allocation by Central government.

Filwaqt li l-Kunsill m’għandu l-ebda introjtu ta’ dħul ieħor għajr mill-Gvern Ċentrali, wieħed jifhem ukoll li l-assi kurrenti għandhom ikunu iżjed mill-kredituri sabiex il-Kunsill ikollu ċerta likwidita’.

Fil-każ tal-Marsa, kif spjegat fil-Management Letter annessa taħt il-kategorija “liquidity of Council”, il-Kunsill ta spjega ċara ta’ x’wassal għal dan.  Il-Kunsill kien qed joħroġ f’servizzi li ma kienx responsabbli għalihom f’tindif ta’ ħdejn il-korsa taż-żwiemel li tammonta għal aktar minn Lm10,000 bid-Dipartiment tal-Kunsilli Lokali ma jintervjenix għal tali nġustizzja.  Azzjoni ttieħdet issa mill-Qorti meta l-kunsill waqaf jagħti servizz.  Dan jammonta għal 7% ta’ l-allokazzjoni finanzjarja tal-Kunsill.  Kieku l-Kunsill ma ħallasx ta’ l-ispejjeż għall-benefiċċju nazzjonali biex jinżamm l-iġjene u titħares is-saħħa għall-ġid tat-turisti u sidien li jżuru l-korsa taż-żwiemel, kieku l-Kunsill ma kienx ikollu tali sitwazzjoni f’idejh.

Din hija nġustizzja u nuqqas ta’ rispett lejn il-Kunsill min-naħa ta’ l-awtoritajiet li huma obbligati u fid-dmir li jħarsu l-interess nazzjonali u l-ħarsien tal-Kunsill Lokali li huma viċin il-poplu lokali.  Għaldaqstant qed nitlob li jiġi rrimedjat tali rapport immedjatament meta hemm ġustifikazzjonijiet.  Se mai kellhom jitniżżlu tali kummenti biex tingħata stampa ċara tal-fatti.

Financial Situation Indicator

Il-kunsill għalaq is-sena b’indikattur pożittiv ta’ 2.34% anke ħallas għal servizzi ta’ tindif li ma kenux taħt il-kompetenza tiegħu b’riferenza għad-deskrizzjoni fuq is-suġġett hawn fuq.  Kieku ma ħallasx tali spejjeż għal tindif ta’ ħdejn il-korsa taż-żwiemel l-indikatur kien ikun ta’ madwar 9%.  L-istess ħaġa tali sitwazzjoni hija biss tad-Dipartiment tal-Kunsilli Lokali li ma tax risposta jew widen tas-sitwazzjoni eżistenti fil-Marsa.

Communitary & Hospitability Expenditure

Filwaqt li l-Kunsill jirrikonoxxi li għamel tali spejjeż wieħed jirrimarka li fir-regolamenti finanzjarji li tispeċifika l-limitu li għandu jintnefaq fuq tali kategorija.  Jekk hemm xi indikazzjoni tal-minimu u l-massimu ta’ kemm jista’ jonfoq il-kunsill fuq tali servizz nitlob direzzjoni ċara u formali.

Biss wieħed irid jara wkoll fuq x’hiex u għal liema servizz intnefqu dawn il-flus.

Is-somma ta’ Lm7591 taħt il-kategorija ospitalita` u servizzi komunitarji huma magħmulin minn:-

Spejjeż ta’ konferenza

Lm30

Żjara mill-Kunsill ta’ Bridgwater UK
Lm1862.87

Laqgħa Annwali


Lm101.48

Attivitajiet Soċjali


Lm1081.96

Attivitajiet kulturali bħal Football 
Tournament u Prize Days

Lm128.38

Servizz komunitarju li jinkludi ħlas 
ta’ għalliem professjonali biex 
jingħataw lezzjonijiet tal-privat b’xejn


għat-tfal Marsin għas-sena 2003/4/5/6
Lm4386.69

Ta’ min ifakkar ukoll li l-Kunsill ġabar fondi għal attivitajiet li ħejja u dan kienu ndikati bħala dħul liema ammont kien ta’ madwar Lm1,650.

Apparti dħul ieħor li kien jibbilanċja tali spejjeż biex isaħħaħ ir-relazzjonijiet bilaterali u jimraħ f’kull aspett fl-oqsma fi ħdan il-EU, l-ammont ta’ dħul addizzjonali kien ta’ Lm4,013.

Rigward l-aspetti l-oħra r-risposta tal-Kunsill għall-management letter hija ċara u tindika wkoll ċerti aspetti li għandhom jiġu emendati tali proċeduri Finanzjarji li sal-lum għadhom ma tbiddlux.

Grazzi ta’ l-attenzjoni u filwaqt li nistenna r-risposta tiegħek,

Inselli għalik

Francis Debono

 

Sindku
Adrian Attard

Segretarju Eżekuttiv”

Ittra oħra ġejja mingħand il-Gvernatur tal-Bank Ċentrali, hija ndirizzata liċ-Chairman tal-Public Accounts Committee u tgħid hekk:

“In response to your request, formulated at the end of the recent meeting of the Public Accounts Committee on the Bank’s monetary policy, for information of the experience of small EU Member States with regard to the redistribution of monetary income in the Eurosystem, I am sending you a table showing data for five countries and an explanatory note.  You might wish to make this information available to the other members of the Committee.

With kind regards

Yours sincerely

Michael C Bonello.”.

L-aħħar ittra li hija ndirizzata liċ-Chairman tal-Kumitat ġejja mingħand is-Sur Emanuel Zahra, Segretarju tal-Bord tal-Koperattivi, u tgħid hekk:

“Hekk kif tlabt lill-Bord tal-Koperattivi fil-laqgħa tal-PAC li saret nhar l-Erbgħa, 5 ta’ April 2006, qiegħed ngħaddilek kopja tad-dokumenti, hekk kif intalab mill-istess PAC.”.

U ma’ l-ittra hawn id-dokumenti annessi.

  THE CHAIRMAN:  Dik kienet il-korrispondenza li kellna u issa nistgħu nipproċedu bl-aġenda tal-lum.

DISKUSSJONI DWAR IL-KOPERATTIVA TAT-TJUR U L-KOPERATTIVI IN ĠENERALI – (KONT.)

  THE CHAIRMAN: Nistieden lill-Awditur Ġenrali u lir-rappreżentanti tal-Bord tal-Koperattivi sabiex jersqu fuq il-mejda magħna.

I-Sur Joseph G. Galea, is-Sur Mario Falzon u s-Sur Emanuel Zahra ħadu posthom madwar il-mejda.

  THE CHAIRMAN:  Rimarki?  L-Onor. Abela. 

  ONOR. JOSEPH ABELA:  Sur Falzon, xtaqt nistaqsik dwar il-proċess ta’ likwidazzjoni tal-koperattiva tat-tjur.  Il-koperattiva tat-tjur fil-fatt hija likwidata?  Qed tiġi likwidata?  X’inhi l-pożizzjoni tagħha?

  IS-SUR MARIO FALZON (Chairman, Bord tal-Koperattivi):  Fl-aħħar laqgħa li kellha l-koperattiva tat-tjur il-membri ħadu deċiżjoni li tinħareġ call for application għal min huwa nteressat biex imexxi l-likwidazzjoni.  Aħna ħriġna l-call, kellna xi submissions, għażilna persuna u nispera li l-ġimgħa d-dieħla nagħmlu l-kuntratt magħha biex tibda l-likwidazzjoni.  

  ONOR. JOSEPH ABELA:  Dwar liema laqgħa qed nitkellmu?

  IS-SUR MARIO FALZON:  Il-laqgħa saret f’Marzu li għadda wara li kellna taħdidiet mal-kumitat ta’ tmexxija fejn ħeġġiġnihom sabiex ilaqqgħu lill-membri u jinformawhom qabel ma jmorru għal-likwidazzjoni.  

  ONOR. JOSEPH ABELA:  Xi kemm għandhom jieħdu l-membri mill-koperattiva bħala ammonti ta’ flus? 

  IS-SUR MARIO FALZON:  M’għandix dik l-informazzjoni.

  ONOR. JOSEPH ABELA:  Jiġifieri bħala bord ma dħaltux fiha?

  IS-SUR MARIO FALZON:  Le, il-bord ma jidħolx fil-lista ta’ kredituri li għandha koperattiva.  Aħna naraw l-accounts meta nirċevuhom - kif tafu kellna dik il-problema – pero` l-bord ma jkollux informazzjoni dwar min għandu jieħu u min m’għandux jieħu.  Nafu li hemm xi erba’ membri li kienu għamlu xi garanzija u issa għandhom problemi mal-banek għax ġew ikellmuna, imma mill-bqija ma nafx il-membri kemm għandhom jieħdu.

  ONOR. JOSEPH ABELA:  Per eżempju, intom konxji li l-APS Bank qed ifittex lill-membri individwalment għad-dejn li għandha l-koperattiva meta dawn l-istess membri għandhom jieħdu flus kbar mill-koperattiva?  Intom konxji minn din is-sitwazzjoni?

  IS-SUR MARIO FALZON:  Iva, konxji. Naf li l-APS Bank bagħat xi ittra lill-membri, pero` jekk il-membri għandhom jagħtu lill-bank, il-bord ma jidħolx fiha.  Issa se jkun hemm il-likwidatur biex jara x’għandha l-koperattiva, jara xi flus jista’ jiġbor, jara xi flus għandhom jagħtu imbagħad iqassam …

  ONOR. JOSEPH ABELA:  Imma issa wasalna f’Ġunju, jiġifieri dawn in-nies ilhom jistennew minn April minbarra li l-problemi fil-koperattiva kienu ilhom li bdew minn ħafna qabel.  Għaliex ittieħdet id-deċiżjoni li l-AGM isir proprju f’Marzu li għadda meta fl-2002 kien diġa` kellhom dawk il-problemi kollha?

  IS-SUR MARIO FALZON:  Kif spjegajt l-aħħar darba, aħna konna għamilna ħafna attentati biex niltaqgħu mal-kumitat tat-tmexxija u kien proprju fid-9 ta’ Frar ta’ din is-sena li rnexxielna nagħmlu l-ewwel laqgħa magħhom fejn kien hemm preżenti Alex Cortis li huwa l-president u Mario Buttigieg li huwa membru.  Hemmhekk konna ddiskutejna l-qagħda tal-koperattiva. 

  ONOR. JOSEPH ABELA:  Imma x’jiġifieri meta tgħid li ma “rnexxielkomx             tiltaqgħu”?

  I-SUR MARIO FALZON:  Kif għedt fl-aħħar laqgħa aħna konna niktbulhom u nitolbuhom għall-informazzjoni u anke biex niltaqgħu magħhom, pero` ma kien ikollna l-ebda response.  

  ONOR. JOSEPH ABELA:  Imma l-bord ma rax li kien hemm xi ħaġa funny fil-koperattiva meta kien qed jibgħat korrispondenza fuq materja tant sensittiva u ma jirċevix risposta?  U tħallu dan iż-żmien kollu jgħaddi bil-bdiewa jkomplu jitilfu l-eluf tal-liri u tistennew sakemm fl-aħħar ikun hemm xi ħadd li jiddeċiedi li jirrispondi?  Jiġifieri l-bord in the meantime ma jagħmel xejn dwar is-sitwazzjoni? Wara kollox il-bord għalhekk huwa regolatur.

  IS-SUR MARIO FALZON:  Meta aħna jkollna kazijiet bħal dawn nibagħtu ittri bl-avukat u dan l-aħħar saħansitra ftaħna anke kawżi l-qorti.

  ONOR. JOSEPH ABELA:  Imma f’dan il-każ le.

  IS-SUR MARIO FALZON:  F’dan il-każ konna bgħatna l-ittri, għamilna kuntatt anke permezz tat-telefon u ltqajna wkoll mal-president personalment għax inzertajt naf li jkun ir-Rabat u mort infittxu hemm u għedtlu li kien hemm bżonn niltaqgħu.

  ONOR. JOSEPH ABELA:  Fuq liema president qed titkellem?

  IS-SUR MARIO FALZON:  Fuq Alex Cortis.  

  ONOR. JOSEPH ABELA:  Imma t-taħwid ilu ġej minn qabel Cortis, fil-fatt it-taħwid kbir sar meta kien hemm Gafa u Grima.  Per eżempju, fid-dokument li tajtuna intom stess hawn ix-xiehda ta’ wieħed mill-membri li qed jgħid li kien jiffirma ċ-cheque book kollu meta jkun għadu blank.  U l-membri kienu ilhom jilmentaw minn din is-sitwazzjoni.  Barra minn hekk intom kontu rċevejtu ittri mill-avukati ta’ wħud mill-membri ħafna qabel ma sar l-AGM  - jien għandi kopja tagħhom - u xorta m’għamiltu xejn dwar is-sitwazzjoni.  

  IS-SUR MARIO FALZON:  X’ittri huma?

  ONOR. JOSEPH ABELA:  Per eżempju, ittri biex tkunu tistgħu tagħmlu inkjesti.  Fl-2004 Dr. Anna Mallia kienet bagħtitilkom ittra biex tgħidilkom bis-sitwazzjoni li kienu jinsabu fiha wħud mill-membri.  

  IS-SUR MARIO FALZON:  Qed tirriferi għall-ittra tat-23 ta’ Jannar ta’ din is-sena?

  ONOR. JOSEPH ABELA:  Qed nirriferi għall-ittra datata 18 ta’ Ottubru, 2004 indirizzata lill-Ministru George Pullicino u liċ-Chairman tal-Bord tal-Koperattivi fejn fiha Dr. Anna Mallia qalet hekk:  

“Re:  Koperattiva tat-Tjur Limited
Din niktbilkom għan-nom ta’ Joseph Balzan ta’ Lily of the Valley, Main Street, Żebbuġ, Malta li kien membru tal-Koperattiva tat-Tjur Limited u li minkejja diversi tentattivi sabiex jinnotifika lill-koperattiva dwar ir-riżenja tiegħu, għadu ma jistax jinnotifikaha għaliex il-bieb dejjem magħluq.

Il-klijent tiegħi ma jistax jifhem kif intom għadkom m’għamiltu xejn sabiex tissalvagwardjaw il-membri ta’ din il-koperattiva li hija mdejna b’mijiet ta’ eluf ta’  liri u ma intom tagħmlu xejn sabiex taraw għaliex mhix topera aktar minn Ħal-Far fejn suppost qed topera.

Barra minn hekk f’Settembru reġgħu ssejħu minn Alfred Gafa fejn infurmahom li ma hemmx flus u jriduhom jidħlu garanti personali.  

Ġentilment nitolbok sabiex (a) immedjatament twaqqaf il-Koperattiva tat-Tjur Limited milli tkompli topera u (b) tieħu l-passi kollha anke permezz ta’ inkjesta sabiex tirrelata dwar l-operat ta’ din il-Koperattiva u dwar il-flus: fejn marru u għaliex hemm dan id-dejn kollu.

Dan qed jintalab skond il-liġi għax fin-nuqqas il-klijent tiegħi mhux se jkollu triq oħra ħlief li jfittex lill-Bord tal-koperattivi għad-danni talli ma huma qed jagħmlu xejn biex jissalvagwardjaw lill-membri ta’ l-istess koperattiva.

Ġentilment nitlob laqgħa magħkom dwar l-istess.

Grazzi u nselli għalikom”.

Jiġifieri ittra bħal din - li ntbagħtet fit-18 ta’ Ottubru, 2004 - ma messiex serviet ta’ wake-up call?

  IS-SUR MARIO FALZON:   Bir-rispett kollu Onorevoli, int qed tgħidli li din l-ittra ntbagħtet f’Ottubru ta’ l-2004 meta f’Marzu ta’ l-2004 aħna konna diġa` bdejna l-inkjesta għax konna diġa` nafu li hemm il-problemi.  Konna waqqafna nkjesta u ħarġu r-rakkmandazzjonijiet tagħha ħafna qabel ma kitbet Anna Mallia.  Jiġifieri altru milli m’għamilna xejn!

  ONOR. JOSEPH ABELA:  F’din l-inkjesta li qed issemmi, persuna minn dawk li kienet qed tiġi ndagata, Rosario Gatt, kien qal li hu difettuż minn dahru u meta darba kien jinsab rikoverat, Alfred Gafa kien tela’ fil-kamra ħdejh u talbu jiffirma ċ-ċekkijiet għax ma kienx qed jattendi.  Fl-inkjesta hu ġie mistoqsi diversi drabi dwar hekk u hu kien irrisponda hekk: Alfred Gafa kien jgħidli “iffirmali ċ-ċekkijiet”.  Kont per eżempju, niffirmalu ħamsa, kien jimlihom, jispiċċawlu, jerġa’ jgħajjatli, jgħidli “Ejja ffirmali għax ma mlejtx iċ-cheque book kollu u kien ikun iffirmat kollu mill-president iċ-cheque book, kien ikun fih 40 ċekk”.  

Wara dikjarazzjoni bħal din minn wieħed mill-firmatarji tal-koperattiva – qed nitkellmu fuq it-18 ta’ April 2004 – intom bħala bord tal-koperattivi ħassejtu li kellkom tħallu n-negozju ta’ din il-koperattiva jibqa’ għaddej?

  IS-SUR MARIO FALZON:  Kif spjegajt id-darba l-oħra aħna mxejna skond il-konklużjonijiet u r-rakkmandazzjoni ta’ l-inkjesta, wara li ħadna l-parir legali; wara kollox għalhekk issir inkjesta.  Aħna konna tajna ċans lill-koperattiva li bdiet turi li trid tirranġa l-affarijiet u waħda mir-rakkmandazzjonijiet kienet li tfittex tagħmel ċerti affarijiet u anke tkellmet ma’ l-APEX - li hija r-rappreżentanza tal-federation tal-koperattivi li issa huwa r-rwol tagħha li tgħin lill-koperattivi - u kellna diskussjonijiet ma’ l-APEX.  Dawn marru anke jagħtu xi talks lill-kumitat ta’ tmexxija dwar kif għandhom jimxu l-affarijiet.  Meta aħna rajna dawk l-affarijiet ħsibna li kien hemm indikazzjoni li l-affarijiet se jibdew jitranġaw.  Tant hu hekk li aħna konna tlabnihom anke jagħtuna l-accounts u ktibna anke bl-avukat.  L-avukat tagħhom kien kitbilna u qalilna li l-awditur tal-koperattiva kien għadu ma lestiex ix-xogħol.  Peress li aħna rajna li kienu qed jippruvaw jirranġaw l-affarijiet tajnihom ċans, pero` meta mbagħad fl-aħħar tas-sena rajna li ma waslux kellna bilfors nieħdu ċerti passi.  Hemmhekk fejn bdejna nfittxu biex naraw x’inhi s-sitwazzjoni.

  ONOR. JOSEPH ABELA:  X’kienu l-passi li ħadtu?

  IS-SUR MARIO FALZON:  Bdejna niktbulhom u niġru warajhom biex ikellmuna ħalli naraw x’inhu jiġri u x’mhux jiġri.  

  THE CHAIRMAN:  Fir-riżultat ta’ l-inkjesta kien hemm xi dubji dwar misappropriation?

  IS-SUR MARIO FALZON:  Le ma kienx hemm findings ta’ misappropriation.  Kien hemm findings ta’ nuqqas ta’ management professjonali, pero` misappropriation of funds ma kienx hemm.  

  ONOR. JOSEPH ABELA:  U x’qed nifhmu meta qed ngħidu li ma kienx hemm misappropriation?

  IS-SUR MARIO FALZON:  Jiġifieri ma sabux li kien hemm xi serq ta’ flus.

  ONOR. JOSEPH ABELA:  Imma l-flus li l-bdiewa minn jeddhom iddeċidew li jagħtu lill-koperattiva bħala nvestiment sparixxew.  Xi ħadd jaf x’sar minnhom?

  IS-SUR MARIO FALZON:  Mill-inkjesta ma ħariġx li sparixxew.

  ONOR. JOSEPH ABELA:  Allura fejn marru?

  IS-SUR MARIO FALZON:  Għalhekk inħatar il-likwidatur biex isib l-affarijiet, imma l-inkjesta ma ssemmix li kien hemm misappropriation of funds.  

  ONOR. JOSEPH ABELA:  Imma Allaħares il-koperattivi kollha jimxu bħalma timxi din għax inkella jkollna …

  IS-SUR MARIO FALZON:  Imma mill-findings ta’ l-inkjesta joħroġ li l-flus li could not be accounted for kienu dawk allaċċjati mal-container tat-tiġieġ li ntrema.  Jiġifieri ma kienx hemm misappropriation of funds; l-inkjesta ma semmietx li kien hemm xi serq ta’ flus.

  ONOR. JOSEPH ABELA:  Imma meta inti kont qed tiġi ffaċċjat il-ħin kollu b’dawn …  Jien ma naħsibx li kien hemm dawn biss li kitbulek imma nimmaġina li kien hemm nies oħrajn mill-koperattiva.  Jiena naf bil-każ ta’ klijent partikolari li kitbilkom permezz ta’ l-avukat tiegħu, imma nimmaġina li kien hemm oħrajn li kienu qed jużaw l-avukati tagħhom biex jagħmlulkom pressjoni dwar dan.  Meta fl-2004 kellkom din il-wake-up call fejn qalulkom x’kien qed jiġri għaliex ma rrikorrejtux għal dak li hemm f’artiklu 20 tal-liġi fejn jgħid li jekk intom taraw nuqqas serju ta’ management tistgħu tqabbdu lil xi ħadd biex jieħu hu t-tmexxija tal-koperattiva?

  IS-SUR MARIO FALZON:  Onor. Abela, jekk tħares ftit lejn il-liġi tara li qabel artiklu 20 hemm artiklu 14 li jispjega ċar il-proċessi li jrid jagħmel il-bord qabel ma jaqbad u jieħu f’idejh il-management tal-koperattiva.  Fil-fatt artiklu 14 jgħid hekk:

“If any inquiry made under this Act, discloses any irregularities or mismanagement on the working of the society, the Board shall bring such irregularities or mismanagement to the notice of the society and, if the society is affiliated to a secondary society  or tertiary society or APEX organization, also to the notice or that other society or APEX organization, and the Board may issue a dissolution order as provided in Article 100.”.  

Mela aħna li għamilna huwa li mxejna skond artiklu 14, jiġifieri għamilna nkjesta, ġbidna l-attenzjoni tas-soċjeta` bil-findings ta' dik l-inkjesta, irrikmandajnilhom biex jimxu fuq ċerti passi u bdew jimxu fuq ċerti passi.  Għax huwa faċli li tgħid taqbad u tidħol fil-management imma mbagħad ittellfilhom id-demokrazija; trid tagħtihom ċans jimxu waqt li tkun qed tagħtihom il-pariri dwar x'għandhom jagħmlu.  Aħna konna qegħdin naraw li huma qegħdin jieħdu ċerti passi u ċerti pariri, anke mill-APEX, imma mbagħad meta rajna li ma mxewx pass 'il quddiem għedna “issa daqshekk”.  Kien hemmhekk fejn imbagħad wasalna fis-sitwazzjoni fejn ktibna lill-kumitat u hu stess irrikkmanda li jmorru għal-likwidazzjoni.  Aħna għednilu biex l-ewwel ilaqqa’ lill-membri u jinformahom b’dak li kienu qed jagħmlu ħalli l-bord ikun ċert li l-membri jkunu jafu x’qed isir.  Jiġifieri huwa faċli li tgħid li artiklu 20 jgħid li aħna nistgħu nidħlu fil-management, pero` hemm proċessi li jridu jsiru qabel.

  THE CHAIRMAN:  Imma intom kontu tagħmlu hands-on supervision wara li saret l-inkjesta u ħarġu r-rakkmandazzjonijiet?  Jiġifieri intom kontu qed issegwu jekk l-administration tal-koperattiva kenitx qed tagħmel dawn l-affarijiet?

  IS-SUR MARIO FALZON:  Dażgur, għalhekk aħna tkellimna anke ma' l-APEX.

  THE CHAIRMAN:  Imma minn meta ddeċidejtu li tirrikkmandaw li jmorru għal-likwidazzjoni sa Diċembru, intom rajtu li r-rakkmandazzjonijiet li intom tajtu kienu qed jiġu esegwiti, jew m'aċċertajtux li effettivament kienu qegħdin jimxu magħhom?  Għax veru li wieħed jista' jgħid li għandu jsir “hekk”, “hekk” u “hekk” imma mbagħad trid tivverifika li qed isir “hekk”, “hekk” u “hekk”.  Dan il-proċess ġie esegwit minnkom?

  IS-SUR MARIO FALZON:  Fil-fatt f'Novembru 2004 iltqajna ma' l-APEX u konna nafu li qegħdin jitkellmu magħhom u anke ktibnilhom bl-avukat biex jagħtuna l-accounts.  Dak ix-xahar stess l-avukat tal-koperattiva kitbilna u nformana li nħatar awditur ġdid u xtaq ftit ieħor ċans sakemm issir il-laqgħa ġenerali. Jiġifieri aħna mhux biss tajnihom ir-rakkmandazzjonijiet imma konna qegħdin niffolowjaw biex naraw x’kien qed isir.

  THE CHAIRMAN:  Imma ma tantx għamiltu superviżjoni fuqhom dak iż-żmien.

  IS-SUR MARIO FALZON:  Ma morniex fiżikament aħna.

  THE CHAIRMAN:  Kollox sew, imma kontu tagħmlulhom domandi bħal, per eżempju, x'inhuma r-riżultati, kemm tħallsu mill-kredituri u kemm inġabru flus?

  IS-SUR MARIO FALZON: Ma setax ikollna dik l-informazzjoni sakemm ikollna l-accounts lesti.

  THE CHAIRMAN:  Ħalli mmorru ftit lura.  Fil-findings ta' l-inkjesta kien indikat li d-dħul li kellha l-koperattiva kien accounted for kollu.

  IS-SUR MARIO FALZON:  Paragrafi (h) u (i) li hemm f'paġna 6 ta' l-inkjesta jispjegaw il-fondi u dawk li m'humiex accounted for u jgħidu hekk:

“B'danakollu, minħabba nuqqa ta' records sħaħ, baqa' nuqqas mhux spjegabbli ta' Lm1,255.93 fil-fondi li għadda l-Gvern lill-Koperattiva.  Dawn jistgħu faċilment ikunu parti mid-depożiti mhux rikonċiljati ta’ Lm46,258.02.

Mill-investigazzjoni finanzjarja tas-Sur Gorg Farrugia, jirriżulta li l-Koperattiva kellha sal-25 ta' Frar, 2004 stima ta' net liabilities ta' madwar Lm39,000 u dan sakemm jinġabru l-flus kollha li l-Koperattiva għandha tieħu, jiġifieri madwar Lm311,270 wara li taqta' id-dopożiti mhux rikonċiljati.  Fil-qosor, dan ifisser illi t-telf huwa qrib ħafna ta' l-stokk tat-tliet containers ordnat li jintrema mill-qorti”.  

  ONOR. JOSEPH ABELA: Imma paragrafu (h) jgħid ukoll li:

"Fil-waqt li l-Gvern għadu ma ngħatax rendikont mill-Kumitat tat-Tmexxija, tal-Lm73,812 li għadda l-Gvern ...".

Issa barra minn hekk – m’iniex se noqgħod nidħol fil-bilanċ – f'din l-inkjesta li intom qegħdin tibbażaw ħafna fuqha kellkom membru kruċjali, fil-fatt wieħed mill-managers, Alfred Gafa, li qatt ma deher biex jixhed.  Mhux hekk biss, talli wara li saret l-inkjesta fejn fiha ingħad li r-rapport kien limitat għax is-Sur Gafa ma marx jixhed u intom tajtu r-rakkmandazzjonijiet ta' l-APEX ...  Allura intom kontu raskom mistrieħa li s-Sur Gafa reġa' daħal biex imexxi l-istess koperattiva meta dan lanqas kellu d-diċenza jidher quddiem il-bord ta’ inkjesta?  Jiġifieri intom serraħtu raskom b'daqhekk?

  IS-SUR MARIO FALZON: Le, ma tantx tista' sserraħ rasek malajr, imma kif spjegajt l-aħħar darba aħna sirna nafu li reġa' daħal meta reġa' telaq għax aħna ma nkunux qegħdin nagħmlu day-to-day monitoring ta' lil min ikunu qed jimpjegaw il-koperattivi.

  ONOR. JOSEPH ABELA:  Imma min qiegħed imexxi huwa kruċjali f'dan il-punt.

  IS-SUR MARIO FALZON:  Iva, imma jekk il-kumitat tat-tmexxija ħa dik id-deċiżjoni jiena ma nistax ngħaddi ġudizzju fuq ...

  THE CHAIRMAN:  Imma l-fatt hu li din hija persuna li hija kruċjali fl-administration, fl-inkjesta ma tat ebda spjegazzjoni - u ma nafx kif iċ-chairman  ittollera dan għax kieku ried seta’ jtellgħu bilfors, imma dik hija kwestjoni oħra - imbagħad reġa’ ġie maħtur bħala amministratur.  Intom għandkom l-awtorita` li toġġezzjonaw li l-istess bniedem li naqas milli jagħti rendikont lill-bord ta’ inkjesta jerġa’ jiġi maħtur, anke jekk ħatruh il-membri l-oħra.  Issa s-supervisory board li skond il-liġi huwa intom ...

  IS-SUR MARIO FALZON:  We're not a supervisory board imma regolatur.  

  THE CHAIRMAN:  Apparti jekk kienx hemm il-kwestjoni ta' l-abbuż li fil-każ jiġi riferut lill-Avukat Ġenerali u jaraha flimkien ma' l-Awditur, il-punt li jrid joħroġ minn hawn huwa kif se nimxu 'l quddiem rigward il-koperattivi.  Jekk inti bħala regolatur m’għandekx is-saħħa – u m’iniex qed ngħid dan b’insult personali - li tintervjeni fejn l-affarijiet m'humiex qed jimxu sew ...  Jekk wieħed ikun managing director f'istituzzjoni finanzjarja u jkun hemm allegazzjoni ta' frodi kontra tiegħu, sakemm ma jiġix cleared u ppruvat innoċenti, ma jerġax jingħata l-impjieg tiegħu.  Issa lil din il-persuna ma nafhiex imma jekk intom m’għandkomx l-awtorita` neċessarja naħseb li rridu naraw kif l-Att li jirregola l-koperattivi jiġi revamped u rivedut għall-futur.  Aħna li nistgħu nagħmlu bħala Kumitat huwa li nirrikkmandaw lill-gvern għax m'għandniex is-saħħa eżekuttiva, pero` rridu naraw jekk meta inti qed tgħid li ma stajtx tagħmel ċerti affarijiet hijiex kwestjoni ta’ interpretazzjoni jew jekk hux veru li ma stajtx.  

  IS-SUR MARIO FALZON:  Le, din m'hijiex kwestjoni ta' interpretazzjoni.  Il-liġi tgħid ċar li l-bord ma jistax jindaħal lill-koperattivi dwar min jimpjegaw.  Jiena nifhem il-concern tal-Kumitat li din il-persuna reġgħet daħlet, imma l-bord ma jkunx informat ...

  THE CHAIRMAN:  Tlabtu spjegazzjoni għaliex reġgħu ngaġġawh?  

  IS-SUR MARIO FALZON:  Aħna konna staqsejnihom x'kienet ir-raġuni, pero` ma nafx x'kienet ir-risposta tagħhom.  Jista’ forsi jgħidilkom aħjar is-Sur Emanuel Zahra li huwa s-segretarju tal-bord.

  IS-SUR EMANUEL ZAHRA (Segretarju tal-Bord tal-Koperattivi):  Jien kont ktibt lill-koperattiva fejn għedtilha li l-bord kien informat li t-tali persuna reġgħet daħlet taħdem u staqsejthom x'wassal lill-kumitat tat-tmexxija jerġa' jdaħħal lit-tali persuna.  Dawn kienu qaluli li din it-tali persuna fil-mument setgħet tgħin ħafna biex affarijiet bħal, per eżempju, karti mitlufa jerġgħu jinstabu.  

  THE CHAIRMAN:  U intom kontu sodisfatti b’din l-ispjegazzjoni.

  IS-SUR EMANUEL ZAHRA:  Mid-dehra f’dak il-mument din kienet a key person.

  ONOR. JOSEPH ABELA:  Sur Zahra, subartiklu (1) ta’ artiklu 19 tal-liġi jgħid hekk:

“Taħt id-disposizzjonijiet ta’ l-artikolu 45, jew filwaqt li tkun qed issir inkjesta fl-affarijiet ta’ soċjetà taħt l-artikolu 13, jew filwaqt li tkun qed issir il-likwidazzjoni ta’ soċjetà, jkun jidher li xi persuna li tkun ħadet sehem fl-organizzazzjoni jew fil-ġestjoni ta’ dik is-soċjetà jew xi uffiċjal ta’ l-imgħoddi jew tal-preżent tas-soċjetà jkun għamel użu ħażin jew żamm jew irrenda ruħu responsabbli għal xi flus jew proprjetà ta’ dik s-soċjetà jew kien ħati ta’ abbuż ta’ awtorità jew ta’ ksur ta’ fiduċja dwar dik is-soċjetà, il-Bord jista’, minn jeddu, jew fuq talba tal-stralċjarju jew ta’ xi kreditur jew kontributur, jagħmel inkjesta jew iġiegħel li ssir inkjesta dwar l-imġieba ta’ dik il-persuna.”.

Issa hawnhekk qed ngħidu li għandna rapport ta' inkjesta fuq l-operat tal-koperattiva, liema rapport qed jgħidilna li huwa limitat għax din il-persuna li hija key person ma telgħetx tixhed quddiemu.  Jiġifieri m'hijiex as such tindaga l-operat tal-persuna imma l-operat tal-koperattiva in ġenerali. 

Imbagħad subartiklu 2 ta' l-istess artiklu jkompli jgħid hekk:

“Malli tintemm dik l-inkjesta, il-Bord jista’ jagħmel ordni li biha jeħtieġ lill-persuna li tkun is-suġġett ta’ dik l-inkjesta li tħallas lura jew tirrestitwixxi l-flus jew il-proprjetà, jew xi parti minnhom, b’imgħax b’dik ir-rata, li ma jkunx ogħla mir-rata kummerċjali li f’dak il-waqt tkun fis-seħħ, hekk kif il-Bord jidhirlu li jkun ekwu, jew li jikkontribwixxi dik is-somma għall-attiv ta’ dik is-soċjetà bħala kumpens  hekk kif il-Bord jista’ jidhirlu li jkun xieraq biex jiġi kkumpensat l-użu ħażin, id-diżonestà, l-irregolarità finanzjarja jew il-ksur ta’ fiduċja li jirriżulta mill-inkjesta.”.

Issa inti tista' tgħid li ma ġiex akkużat imma qatt ma ġie ndagat.  Hux hekk?

  IS-SUR MARIO FALZON:  Jekk l-inkjesta ma tgħidx li kien hemm misappropriation of funds aħna kif nistgħu nindagaw fuq persuna li ħadet xi flus jew proprjeta`?

  THE CHAIRMAN:  L-inkjesta indikat li kienet inkonklussiva minħabba l-fatt li l-key person ma ġietx tixhed – u tgħidu x'tgħidu dak huwa nuqqas - u għalhekk qed ngħid li jekk ir-regolatur m'għandux is-sinsla għandu jagħmel ir-rakkmandazzjonijiet hu lill-gvern jew lill-ministru biex jingħata aktar awtorita` ħalli jkun jista’ jmexxi aħjar.  Jien naħseb li skond il-liġi dik l-awtorita` kienet qiegħda f'idejkom u kwalunkwe awtorita` tista' tinterpretaha b'mod ristrett jew b'mod wiesgħa imma jekk imbagħad xi ħadd mill-indagati jaħseb li int m'għandekx l-awtorita`, ħalli  lilu jieħu l-passi jekk irid biex jgħidlek li m'għandekx l-awtorita` li tindagah.  U dan huwa rwol tar-regolaturi.  Ma jistax ikun li jkollok ir-regolatur li jħalli kollox għaddej imbagħad nispiċċaw f’sitwazzjoni fejn irridu nirkupraw xi ħaġa li tkun irretrievable.  

L-iskop u l-għan tar-regolatur f’soċjeta` li qiegħda tiżviluppa huwa appuntu biex ikun għassies.  Ir-regolatur għandu wkoll ċerti poteri eżekuttivi li minbarra li jridu jintużaw b'diskrezzjoni u bil-għaqal, iridu l-ewwel u qabel kollox jintużaw biex l-intrapriża li jkun qed jirregola ma tfallix, jekk tkun sejra ħażin jiġbdilha l-attenzjoni u jekk tkun qed tabbuża b'mod li jintlaqtu l-membri tagħha jew il-konsumatur jara li dan ma jkomplix.  Jekk ma jsirx hekk nkunu qegħdin inwaqqfu istituzzjonijiet li jibilgħu flus it-taxpayer  - dawn l-extra budgetary units għandhom madwar Lm70 miljun fis-sena - u jkunu qegħdin hemmhekk għal xejn.  

Huwa għalhekk li jien qed ngħid li jekk intom qed tħossukom li l-awtorita` li għandkom bil-liġi bħala regolatur hija limitata, ikun għaqli li tirrikkmandaw mod kif tista' tiġi msaħħa l-liġi.  Fil-fatt dan il-Kumitat in konklużjoni se jitlob li sa Settembru tagħmlu r-rakkmandazzjonijiet tagħkkom dwar kif nistgħu ntejbu l-liġi tal-koperattivi sabiex għall-futur l-affarijiet isiru aħjar.  Fl-opinjoni tiegħi n-nuqqas u l-irresponsabbilta` f’dan il-każ tidher lampanti u f’dan il-pajjiż ma nistgħux nibqgħu għaddejjin b’mod fejn ħadd m'hu accountable għal xejn.  Ma jistax ikun nimmodernizzaw irwieħna imbagħad min ġie fdat b’ċerta awtorita` jibqa' ma jassumix ir-responsabilita`.  We are not here to head-hunt lil xi ħadd u m’aħna qed nagħmlu kruċjati kontra ħadd, imma jekk ministru għandu l-political responsability, l-uffiċjali għandhom ir-responsabilita` li jaraw mhux biss li ma jkunx hemm abbuż imma li l-affarijiet isiru b’mod tajjeb, jagħtu riżultat pożittiv u jirrikkmanda modi kif l-affarijiet jissaħħu.  Jekk din il-mentalita` ma nipprattikawhiex, dan il-pajjiż qatt ma jista' jiżviluppa, jimxi 'l quddiem u jimmodernizza ruħu u nispiċċaw biex pajjiżi li qabel konna ngħidulhom tat-“tielet dinja” jaqbżuna u jimxu ‘l quddiem aktar minna, ħaġa li m’hijiex aċettabbli.

L-Onor. Abela.

  ONOR. JOSEPH ABELA:  Zur Zahra, artiklu 80 tal-liġi jitkellem fuq id-dmirijiet tas-segretarju u fost l-affarijiet oħra jgħid li jrid iżomm b'mod korrett u aġġornat ir-records, il-karti u r-reġistri kollha tas-soċjeta` u jżomm inventarju tal-proprjeta` li tappartjeni lill-istess soċjeta`.  Issa intom, waħda mill-affarijiet li suppost tesiġu bil-liġi hija li tirċievu rapport finanzjarju ta' kull sena mingħand il-koperattivi rispettivi.  X'ġara fil-każ tal-koperattiva tat-tjur minn mindu twaqqfet sakemm waslet għall-proċess ta’ likwidazzjoni?  Per eżempju, f'"l-orizzont" ta' Frar li għadda – jiġifieri kien għadu lanqas inbeda l-proċess ta’ likwidazzjoni - kien hemm rapport sħiħ fuq kif il-makkinarju tal-biċċerija tal-koperattiva kien jinsab miftuħ għal kulħadd tant li l-ġurnalista seta' jidħol mingħajr ħadd ma jwaqfu u mingħajr problema ta’ xejn.  Jiġifieri dan il-makkinarju qiegħed hemm għall-vandali u għal kulħadd.  Allura bħala bord, din ma turikhomx li l-koperattiva m'għadhiex tiffunzjona?  Għadha tinsab fir-reġistru tagħkom il-koperattiva?  

  IS-SUR MARIO FALZON:  Jekk ma jimpurtax xtaqt l-ewwel nagħmel korrezzjoni żgħira.  Artiklu 80  mhux qed jitkellem fuq is-segretarju tal-bord tal-koperattivi imma fuq is-segretarju tal-koperattiva.

  ONOR. JOSEPH ABELA:  Iva, imma intom bħala regolaturi kontu qegħdin taraw jekk is-segretarju tal-koperattiva tat-tjur kienx qiegħed iżomm dawn ir-reġistri?

  IS-SUR MARIO FALZON:  Fil-liġi hemm lista ta' affarijiet li jridu jissottomettu l-koperattivi, fosthom l-accounts u l-lista tal-membri.   Min-naħa tagħna kien hemm diversi attentati biex inġegħluhom għallinqas jiġbru l-accounts, pero` dawn baqgħu m'għamluhomx u kien għalhekk li aħna mbagħad konna aktar concerned x'ħin rajna dawk l-artikli. Aħna għamilna l-ġimgħat niġru warajhom biex huma jikkonformaw mal-liġi.  

  ONOR. JOSEPH ABELA:  Meta fil-fatt bdejtu tiġru warajhom?  Għax aħna hawnhekk qegħdin nitkellmu fuq koperattiva li twaqqfet fl-1998.  Fejn kienu l-accounts ta' l-1998, l-1999, l-2000, l-2001 u l-2002?  Dawn suppost li tirċevuhom kull sena.

  IS-SUR MARIO FALZON:  Jekk m'iniex sejjer żball ta' l-2002 konna għaddejnihomlkom.

  ONOR. JOSEPH ABELA:  Le, f’dawn li tajtuna m’humiex.

  IS-SUR MARIO FALZON:  Konna tajnihomlkom fl-ewwel laqgħa.  Kien wara l-2002 li dawn ma bdewx jissottomettu l-accounts u minn hemmhekk aħna bdejna niġru warajhom.

  ONOR. JOSEPH ABLEA
:  U meta fil-fatt issottomettewhom?

  IS-SUR MARIO FALZON:  Sal-lum għadhom ma tawhomlniex.  Mhux dik hija l-problema!

  ONOR. JOSEPH ABELA:  Jiġifieri mill-2002 sa l-2006 għadhom ma tawhomlkomx u għadhom fuq ir-reġistru!  

  IS-SUR MARIO FALZON:  Dażgur għax biex naqtgħuhom mir-reġistru jridu jmorru għal-likwidazzjoni l-ewwel.  F'Marzu 2004, meta ma rċevejniex l-accounts u rċevejna l-informazzjoni li kien hemm affarijiet li ma kenux mexjin kif suppost, aħna għamilna l-inkjesta.  Jien ngħid li l-probabbilta` hija li nibqgħu ma nirċevuhomx l-accounts għax il-koperattiva m'hijiex qed tiffunzjona.

  ONOR. JOSEPH ABELA:   U issa fiex wasal il-proċess tal-likwidazzjoni?  Għandkom l-isem tal-likwidatur?

  IS-SUR MARIO FALZON:  Bħalissa ma nistax niftakar x'jismu imma l-ġimgħa d-dieħla se nagħmlu kuntratt miegħu.  

  ONOR. JOSEPH ABELA:  Allura meta tafu li l-koperattiva m'hijiex qiegħda tiffunzjona u fl-istess ħin nafu li hemm l-assi ta' din il-koperattiva li qegħdin open air u bil-kera għaddejja .... U hawnhekk tajjeb ngħidu wkoll li l-post huwa mikri minn terza persuna fi proprjeta` ta' l-MDC.  Jiġifieri qegħdin nitkellmu fuq fabbrika f'Ħal Far li hija proprjeta` ta' l-MDC u l-koperattiva għamlet kuntratt ma' terza persuna li kienet diġa` qiegħda f'obbligi ma' l-MDC.  Imma apparti dik il-kwestjoni kollha li fiha ma jidħolx il-bord, issa li għandna din is-sitwazzjoni, għandna vacuum għax għandna l-bord li huwa regolatur, għandna l-awditur li għadu ma bediex jieħu responsabilita` ta' dawn l-affarijiet u għandna fabbrika qiegħda abbandunata, x'se jagħmel il-bord?

  IS-SUR MARIO FALZON:  Il-bord ma jkunx jaf jekk l-assi humiex tal-koperattiva jew le.  

  ONOR. JOSEPH ABELA:  Mela fir-rapport finanzjarju ma jkollkomx x’inhuma l-assets?

  IS-SUR MARIO FALZON:  Jekk jien m'għandix ir-rapport finanzjarju kif nista' niddermina humiex tal-koperattiva jew le?  Għalhekk aħna se naħtru l-likwidatur biex hu mbagħad ikun jista' jistabbilixxi dawn il-fatti.  Sal-lum jien ma nistax nistabbilixxi dawk l-assi humiex tal-koperattiva jew le.  Jista' jkun li meta krew il-biċċerija krewha bil-materjal b'kollox; ma nimmaġinax li krew il-kamra biss.

  ONOR. JOSEPH ABELA:   Imma din tissemma' fir-rapport ta' inkjesta.  

  IS-SUR MARIO FALZON:  Imma ma nistax niddetermina jekk dawk l-assi humiex tal-koperattiva jew le.  Huma setgħu krew il-biċċerija armata u lesta u allura f’dak il-każ l-assi huma ta' terzi persuni.  

  ONOR. JOSEPH ABELA:  Meta huwa mistenni li jibda jopera l-awditur?  Għax dawn in-nies qed ibatu.

  IS-SUR MARIO FALZON:  Jekk il-ġimgħa d-dieħla nagħmlu l-kuntratt miegħu l-ġimgħa ta’ wara jista’ jibda.
  THE CHAIRMAN:  Aktar domandi?  Ma jidhirx li hemm aktar mistoqsijiet, pero` xtaqt li qabel ngħaddi għall-konklużjonijiet nagħmel osservazzjoni waħda.  Fl-accounts ta' l-2002 l-awdituri, għalkemm jgħidu li kienu sodisfatti, fil-fatt kienu ġibdu l-attenzjoni li ħafna ħlasijiet isiru cash u allura l-kontroll huwa limitat, jiġifieri hemm dan il-fatt li apparentement qatt ma ġie korrett.  

Issa li kkonkludejna dan il-proċess kollu jien se nissuġġerixxi – jekk jaqbel il-Kumitat – li l-Bord tal-Koperattivi jżommu lil dan il-Kumitat informat b'dak kollu li jkun qed jagħmel il-likwidatur u nispera li l-proċess tal-likwidazzjoni ma jeħux fit-tul, għalkemm ovvjament hemm ix-xogħol li jiddermina kemm jieħu u ma jeħux tul ta' żmien.  Nixtieq ukoll li sa Settembru, jiġifieri wara r-recess tas-sajf il-Bord tal-Koperattivi jibgħat jgħidilna fl-esperjenza tiegħu hemmx in-neċessita` li jsiru emendi fil-liġi biex il-bord regolatur ikun jista' jissaħħaħ.  Dawn is-suġġerimenti eventwalment jgħaddu għand l-Uffiċċju tal-Prim Ministru ħalli mbagħad jiddeċiedi l-Eżekuttiv x'għadu jagħmel u ma jagħmilx.  Nixtieq li jkollna din ir-rakkmandazzjoni min-naħa tal-Bord tal-Koperattivi fejn jgħidulna fejn fl-assessment tagħhom jaraw li hemm nuqqas u fejn m'għandhomx is-saħħa neċessarja biex jaġixxu ta' regolaturi biex almenu għall-futur dan jiġi korrett.  

Jiġfieri biex inkun ċar, il-Kumitat qed jitlob żewġ affarijiet; x'ikun qed jagħmel l-istalċjarju u r-rakkmandazzjoni min-naħa tal-Bord tal-Koperattivi.  

Għaldaqstant l-aġenda tal-lum ġiet konkluża.  Il-Kumitat huwa aġġornat għal data u b’aġenda li tiġi komunikata aktar tard.  Nirringrazzjakom.

Fit-7:58p.m. il-Kumitat aġġorna.

